
Talba
MINUTI

Il-Minuti tal-laqgħa Nru. 61 li saret fis-26 ta’ Ottubru, 2005, kienu konfermati.

THE CHAIRMAN (Onor. Jason Azzopardi):  Qed nippreżenta għaxar riżoluzzjonijiet adottati mill-Parlament Ewropew bejn is-26 u d-29 ta' Settembru 2005:  
European Parliament legislative resolution on the proposal for a Council decision on the conclusion of the Agreement between the European Community and the Republic of Bulgaria on certain aspects of air services. [(COM(2005)0158) – (C6-0177/2005) – (2005/0060(CNS)), P6_TA-PROV (2005)0343] adottata fis-27 ta’ Settembru 2005.

European Parliament legislative resolution on the proposal for a Council decision on the conclusion of the Agreement between the European Community and the Republic of Croatia on certain aspects of air services. [(COM(2005)0159) – (C6-0173/2005) – (2005/0059(CNS)), P6_TA-PROV (2005)0344] adottata fis-27 ta’ Settembru 2005.

European Parliament legislative resolution on the proposal for a Council regulation on the conclusion of the Protocol setting out the tuna fishing opportunities and financial contribution provided for in the Agreement between the European Economic Community and the Islamic Federal Republic of the Comoros on fishing off the Comoros for the period from 1 January 2005 to 31 December 2010.  [(COM(2005)0187) – (C6-0154/2005) – (2005/0092(CNS)), P6_TA-PROV (2005)0346] adottata fis-27 ta’ Settembru 2005.

European Parliament resolution on the 25th Anniversary of Solidarity and its message for Europe. [P6_TA-PROV (2005)0357] adottata fit-28 ta’ Settembru 2005.

European Parliament resolution on oil dependency. [P6_TA-PROV (2005)0361] adottata fid-29 ta’ Settembru 2005.
European Parliament resolution on the outcome of the United Nations World Summit of 14-16 September 2005. [P6_TA-PROV (2005)0362] adottata fid-29 ta’ Settembru 2005.
European Parliament resolution on Belarus [P6_TA-PROV (2005)0363] adottata fid-29 ta’ Settembru 2005.

European Parliament resolution on EU-India relations: A Strategic Partnership. [(2004/2169(INI), P6_TA-PROV (2005)0364] adottata fid-29 ta’ Settembru 2005.

European Parliament resolution on the European Road Safety Action Programme: Halving the number of road accident victims in the European Union by 2010: A shared responsibility [(2004/2162(INI), P6_TA-PROV (2005)0366] adottata fid-29 ta’ Settembru 2005.

European Parliament resolution on Tunisia. [P6_TA-PROV (2005)0368] adottata fid-29 ta’ Settembru 2005.

LAQGĦA MAL-MEMBRI TAL-PARLAMENT EWROPEW

Ngħaddu għall-item prinċipali li għandna fuq l-aġenda tal-lum.  L-uniku Membru Parlamentari Ewropew li kien available u li laqa' l-istedina tagħna kien Dr Simon Busuttil.  Dr Busuttil, jiena nilqgħek u nistiednek biex tagħmel id-diskors tiegħek biex imbagħad wara nagħmlulek xi mistoqsijiet, kif ukoll niddiskutu l-Euromed Parliamentary Assembly u l-Parliamentary Assembly for the Mediterranean u xi korrispondenza li għaddiet bejn Josep Borrell Fontelles, li huwa l-President tal-Parlament Ewropew, u l-Onor. Anton Tabone, l-iSpeaker tal-Parlament Malti.  

DR SIMON BUSUTTIL (Membru tal-Parlament Ewropew): Mr Chairman, jien se nibda billi nagħtikom sinteżi tal-ħidma tiegħi fil-Parlament Ewropew biex imbagħad ngħaddu għal skambju ta' ideat.  

Nibda billi ngħid li jiddispjaċini li dawn il-laqgħat - li fil-fehma tiegħi huma tant importanti u utli biex aħna nsiru nafu x'qed isir fil-Parlament Malti u intom tkunu tafu x'qed isir fil-Parlament Ewropew - mhux qed jintużaw kif imiss kif tixhed l-attendenza fqira li dejjem qed ikun hawn.  Naturalment hemm limitazzjonijiet loġistiċi biex isiru laqgħat bħal dawn minħabba safar.  Kien għalhekk li din il-laqgħa saret din il-ġimgħa għax għalina din kienet il-ġimgħa tal-kostitwenza, li minnha jkollna erbgħa matul is-sena.  

Għal dik li hija l-ħidma tiegħi fil-Parlament Ewropew, nixtieq infakkarkom li jiena qed niffoka l-aktar fuq l-aspetti finanzjarji u fil-fatt jiena membru tal-Kumitat tal-Budget, tal-Kumitat għall-Kontroll tal-Budget u tal-Kumitat dwar l-iŻvilupp Reġjonali.  Dan ifisser li jien qed insegwi dak li għandu x’jaqsam ma’ kull fejn jidħol budget u fondi li nistgħu nakkwistaw mill-Unjoni Ewropea.  Mingħajr ma nidħol f'ħafna dettalji ngħidilkom li jekk għandkom xi mistoqsijiet dwar dawn is-suġġetti jew tħossu li b'xi mod nista' ngħinkom fuq dawn is-suġġetti tistgħu tikkomunikaw miegħi.  Barra minnhekk infakkarkom li fil-Kumitat tal-Budget u fil-Kumitat ta' l-iŻvilupp Reġjonali hemm ukoll is-Sur Louis Grech.  

L-iktar żewġ items importanti bla dubju ta' xejn huma l-budget ta' l-Unjoni Ewropea għas-sena 2006, li ġie approvat fl-istadju ta' l-Ewwel Qari l-ġimgħa li għaddiet, u t-tfittxija għal kompromess fuq il-pakkett finanzjarju ta' l-Unjoni Ewropea dwar il-kwestjoni tal-financial perspectives għas-seba' snin bejn l-2007 u s-sena 2013.  Ħafna jaħsbu li jekk jintlaħaq qbil fil-Kunsill tal-Ministri allura jkun intlaħaq qbil finali u forsi ma japprezzawx biżżejjed li jkun jonqos li jintlaħaq qbil bejn il-Kunsill tal-Ministri u l-Parlament Ewropew.  Għaldaqstant irridu nużaw il-possibiltajiet kollha li għandna biex ninfluwenzaw dan il-pakkett mhux biss min-naħa tal-Kunsill tal-Ministri imma anke min-naħa tal-Parlament Ewropew.  Jien naħseb dan huwa l-każ, kemm min-naħa tiegħi kif ukoll min-naħa tas-Sur Louis Grech.  

Fil-Kumitat dwar l-iŻvilupp Reġjonali qegħdin jiġu diskussi numru ta' proposti li huma ta' interess għalina u fejn aħna nistgħu nagħtu sehem.  Bħala eżempju quddiem il-Kumitat ta' l-iŻvilupp Reġjonali ġie propost fond ġdid, is-Solidarity Fund li aħna konna gwadanjajna minnu s-sena li għaddiet in konnessjoni mal-ħsarat kawżati mill-għargħar, speċjalment f'Ħal Qormi.  Fl-ewwel diskussjoni dwar dan il-fond, jiena qajjimt il-punt li wieħed għandu jwessa’ l-iskop tas-Solidarity Fund u dan il-punt kien sar ukoll f'dan l-istess Kumitat iktar kmieni din is-sena meta kien preżenti l-Kummissarju Franco Frattini.  Jien ipprovajt nerġa’ nagħfas fuq dan il-punt biex minflok dan il-Fond tas-Solidarjetà jintuża biss f'każ ta' diżastri naturali jew f’każijiet ta' terroriżmu - għax issa se jiftħu għalhekk ukoll - jew ta' xi epidemija, dan il-fond ma jistax ukoll jintuża f'każ ta' diżastri li m'humiex naturali jiġifieri li jkunu man made, bħal fil-każ ta' l-immigrazzjoni llegali.  Ir-raġunament wara dan hu, li jekk tasallek dgħajsa b'xi 100 persuna, l-emerġenza li tinħoloq tkun waħda immedjata u ma tistax toqgħod tgħid issa sitt xhur oħra napplika meta tinfetaħ il-call għall-fondi ta’ l-Unjoni Ewropea biex forsi tieħu xi flus.  Jiġifieri f’każ bħal dak għandu jaqa' taħt il-Fond tas-Solidarjetà.  

Kif tafu, ftit tal-jiem wara tħabbar, li l-Kummissarju Frattini rikeb fuq l-idea ta' l-emerġenza mbuttata minn Malta u minflok se jdaħħalha fis-Solidarity Fund se jdaħħalha fir-Refugee Fund fejn diġà hemm flus allokati għal fini ta’ politika ta' immigrazzjoni.  Jien naħseb li hawnhekk sar avvanz importanti u li tajjeb li nibqgħu nsusu warajh sakemm narawh jikkonkretizza ruħu.  Is-sena li għaddiet ilkoll nafu minn xiex għaddejna u allura nittamaw li l-għajnuna mill-Unjoni Ewropea timmaterjalizza b'mod konkret u mhux aktar bil-paroli fis-Sajf li ġej. 

Apparti li jiena qiegħed membru f’dawn il-Kumitati, jiena wkoll membru tad-Delegazzjoni tal-Maghreb li riċentement għamlet żjara fit-Tuneżija.  Din id- delegazzjoni kienet magħmula minn seba' Deputati tal-Parlament Ewropew li minnhom tnejn konna Maltin, jiġifieri jien u Dr John Attard Montalto.  Irrid ngħid li ħadt gost ħafna mhux biss għax Malta kienet rappreżentata tajjeb billi konna żewġ membri minn seba', imma għax hemmhekk għamilna impressjoni qawwija fuq it-Tuneżini inkluż ma’ l-erba' Ministri li ltqajna magħhom.  Jien u Dr John Attard Montalto qbilna ħafna fuq dan l-aspett tal-politika u dan ma jistax jonqos għax iż-żewġ partiti ewlenin jaqblu f'dik li hija dimensjoni Mediterranja u dan esprimejnih b'mod konkret f’din il-laqgħa tat-Tuneżija.  

L-iktar ħaġa li laqtitni fit-Tuneżija kienet il-fatt li l-interventi tagħna l-Maltin dejjem swew biex juru li Malta jista' jkollha rwol ta' medjatur.  Aħna konna nużaw il-frażi li Malta hija pont bejn l-Ewropa u l-Afrika.  Aħna pajjiż żgħir u m'aħniex theddida għal ħadd u allura lesti jafdawna kemm l-imsieħba tagħna fin-naħa t'isfel tal-Mediterran kif ukoll il-pajjiżi Membri ta' l-Unjoni Eworpea.  Peress li l-esperjenza tiegħi fil-Parlament m'hijiex xi waħda twila, din kienet l-ewwel darba li rajt dan b’għajnejja u li għextu f'din il-laqgħa li kellna fit-Tuneżija. Wieħed irid joqgħod attent anke kif l-Ewropa tindirizza kwestjonijiet sensitivi ħafna, bħal, per eżempju, id-drittijiet tal-bniedem f'dawn il-pajjiżi.  Jiena l-ewwel wieħed ngħid li dawn il-pajjiżi għandhom ħafna x'jagħmlu fil-kamp tad-drittijiet tal-bniedem imma wieħed irid ikun kawt ħafna dwar kif se jimposta l-argument tiegħu biex ma jagħmilx pressjoni fuqhom u biex ma jkunx patronizzanti.  Jien naħseb li filwaqt li l-messaġġ trid twasslu b’mod ċar trid toqgħod attent ħafna dwar il-mod kif tagħmel dan.  

Jiena membru wkoll tal-Euro-Mediterranean Parliamentary Assembly li se tiltaqa' f'sessjoni straordinarja ġewwa Rabat fil-Marokk iktar tard dan ix-xahar, jekk m'iniex sejjer żball fl-20 u fil-21 ta’ dan ix-xahar.  Jien naħseb li dan is-suġġett se jqum aktar tard f’din il-laqgħa.

Nikkonkludi billi ngħid li peress li aħna qegħdin ħames membri parlamentari biss, m'aħniex rappreżentati fil-Kumitati kollha tal-Parlament Ewropew.  Allura bħala Membri tal-Parlament Ewropew minn żmien għal żmien irridu nlaħħqu ma’ dossiers u ma' suġġetti li mhux neċessarjament ikunu fil-Kumitati tagħna.  Ħa nagħtikom update ta' liema huma d-dossiers li qed jispiċċaw f'ħoġorna f'dawn iż-żmenijiet.  

Bla dubju hemm il-kwestjoni ta' l-immigrazzjoni llegali.  Irrid ngħid li m'hemm ebda deputat parlamentari Malti fis-Civil Liberties and Justice and Home Affairs Committee.  Jien ipprovajt nirrimedja din is-sitwazzjoni billi nibgħat l-assistenta tiegħi ħalli ssegwi l-laqgħat fuq bażi regolari.  Attendejt għalih u darba anke għamilt intervent.  

Hemm il-kwestjoni li dejjem qed issir aktar taħraq jiġifieri s-Service Directives.  Din id-direttiva bħalissa qegħda f’stadju ta' kumitat fejn hemm aktar minn 1,000 emenda għall-proposta tal-Kummissjoni.  Fuq din id-direttiva jidher li hemm opinjonijiet daqskemm hemm membri fil-Parlament Ewropew, kull wieħed jaħsibha b'mod differrenti.  Però, kif qed nifhem jien, jidher li qed tinbena speċi ta' maġġoranza fuq din il-proposta bejn il-Grupp tal-Partiti Popolari, li jien qiegħed fih, u l-Grupp tal-Partit Liberali, jiġieri jekk dawn iż-żewġ gruppi jaqblu allura huma jkollhom maġġoranza fil-Parlament.  

Proposta oħra li qed nirċievi ħafna talbiet għal-lobbying u għal laqgħat dwarha hija dwar il-Port Services Directive.  F’din id-direttiva hemm numru ta' kwestjonijiet li huma ta' interess għal Malta.  Fil-fatt, jien kelli laqgħat dwarha mhux biss ma' għaqdiet barranin imma anke mal-General Workers’ Union.  F’din id-direttiva hemm numru ta' punti kontroversjali bl-akbar waħda tkun il-kwistjoni tas-self handling, jiġifieri li jekk din id-direttiva tgħaddi kif inhi proposta, vapur ikun jista' juża n-nies tiegħu biex iħott il-merkanzija minflok ma' juża l-ħaddiema tax-xatt tal-pajjiż. Diġà kelli diskussjoni mal-General Workers’ Union u ma' oħrajn dwar din il-proposta u rrid ngħid li jien naqbel magħhom li s-self handling m'hijiex xi ħaġa li aħna għandna naqblu magħha.  Jien naf li din il-proposta leġislattiva qed tiġi segwita wkoll minn membru Malti ieħor tal-Parlament Eworpew, jiġifieri mis-Sur Joseph Muscat, li saħansitra għamel emenda biex iwaqqa' din il-proposta kompletament.  Jien ma naqbilx ma' approach bħal dik, però naqbel miegħu fuq l-aktar ħaġa kruċjali, jiġifieri li m'għandniex inkunu favur il-proposta dwar is-self handling.  

Mr Chairman, jien naħseb li b'dan li għadni kif għidt tajtkom rendikont qasir dwar il-ħidma tiegħi fil-Parlament Ewropew. 

THE CHAIRMAN:  Grazzi.  L-Onor. Leo Brincat.

ONOR. LEO BRINCAT: Mr Chairman, l-ewwelnett nixtieq nirringrazzja lil Dr Busuttil kemm għall-intervent tiegħu kif ukoll għall-fatt li għoġbu jsib il-ħin biex jattendi għal din il-laqgħa.  

Mingħajr ma nnaqqas l-importanza ta' dawn il-laqgħat, jiddispjaċini ngħid li minkejja li l-laqgħat tagħna jkunu skedati żmien twil mhux qed jagħtu r-riżultat mixtieq billi ma jkunx hemm l-attendenza nixtieqa.  Wara kollox kulħadd għandu l-impenji tiegħu.  Jien nixtieq li jekk hu possibbli nsibu sistema fejn sa ċerta data aħna nkunu nafu jekk dak li jkun, ikunx se jattendi jew le ħalli b'hekk inkunu nistgħu naraw ikunx utli li laqgħa ssir.  Dan qed ngħidu mingħajr ma nkun unfair ma' Dr Busuttil li ġie hawnhekk biex jagħti rendikont tal-ħidma tiegħu imma għaliex issib min jikkritikana li mhux qed inżommu affjatament biżżejjed bejn il-Foreign and European Affairs Committee u l-Membri Parlamentari Ewropej.  

Dwar il-Parliamentary Assembly of the Mediterranean nippreferi nikkummenta wara li ċ-Chairman jaqra l-korrispondenza li rċeva mingħand Mr Speaker.  

Hawnhekk jien nixtieq nilbes il-kappell ta' membru tad-delegazzjoni Maltija tal-Council of Europe u qed ngħid hekk għal żewġ għanijiet.  Jien inħoss li bħalissa l-Kunsill ta' l-Ewropa jew minħabba l-proactivity tal-European Parliament jew għax ma jridx jitlef it-turf tiegħu – għalkemm bħala organizzazzjoni huwa bbażat fuq Human Rights aktar milli huwa l-European Parliament – qed jipprova biex ikun hemm komplimentarjetà u mhux dupplikazzjoni fil-ħidma għal dak li għandu x'jaqsam mal-European Neighbourhood Policy.  Ir-raġuni prinċipali hija li wħud mill-pajjiżi li huma inklużi fin-Neighbourhood Policy huma diġà membri tal-Kunsill ta' l-Ewropa.  Jiena xtaqt inkun naf jekk kienx hemm xi diskussjoni min-naħa tal-Parlament Ewropew dwar din it-tip ta' kollaborazzjoni?  

Dan irrid norbtu mal-fatt li meta kien sar is-Summit tal-Kunsill ta' l-Ewropa - li jidhirli li kien sar f'Varsavja u li kien attenda għalih il-Prim Ministru Lawrence Gonzi - il-Prim Ministru tal-Lussemburgu kien ġie nkarigat biex jagħmel studju dwar kif il-Kunsill ta' l-Ewropa u l-Parlament Ewropew jistgħu jikkordinaw il-ħidma tagħhom aħjar ħalli ma jkunx hemm dupplikazzjoni.  Naf li huwa diffiċli li wieħed jgħaddi ġudizzju jew li wieħed jagħmel xi suġġerimenti qabel ma jiġi ppubblikat dan ir-rapport, imma jista' jkun li dwar din l-issue seta' kien hemm xi diskussjoni interna f'xi wieħed mill-kumitati tal-Parlament Ewropew. 

Ġaladarba Dr Busuttil huwa Membru tal-Kumitat tal-Maghreb xtaqt inqajjem punt dwar il-Libja.  Aħna nafu li l-Libja dejjem kienet daqsxejn reluctant li tissieħeb formalment fil-Euro-Med Process u allura xtaqt inkun naf, iżjed u iżjed in vista tas-summit li se jsir f'Novembru f'Barċelona fl-għeluq l-għaxar anniversarju tal-Euro-Med Process, jekk bħala Kumitat tal-Maghreb osservajtux xi moviment ġdid min-naħa Libjana?  Jekk m'iniex sejjer żball, int kont mort il-Libja u allura nistaqsi jekk għadx hemm xi forma ta' reżistenza u jekk hemm, identifikajtux il-fattur li qed iżomm lil-Libja milli tieħu dan il-pass importanti?  Dan qed ngħidu b'awgurju għax meta l-Libja tħoss li hu opportun li tissieħeb f'dan il-Proċess hija more than welcome biex tagħmel pass bħal dan. 

THE CHAIRMAN: Dwar l-attendenza jien naqbel ma' dak li qal l-Onor Leo Brincat.  Jien ma rridx nattribwixxi ħtija iżda I want to put on record li jien ili li skedajt din il-laqgħa minn Awissu għax jien imdorri naħseb fil-bogħod.  Qabel ma skedajt din il-laqgħa rajt meta l-Membri tal-Parlament Ewropew ikollhom il-yellow week.  Jiena naqbel ma' Dr Busuttil li din hija okkażżjoni tajba ħafna biex nitgħallmu minn xulxin dwar x'ikun għaddej fil-fora rispettivi tagħna.  Ġara però li over the past few weeks il-Membri Parlamentari Ewropej l-oħrajn informawna li se jkunu impennjati f'xogħol bnadi oħra.  Dr John Attard Montalto llum kien ġej però l-bieraħ filgħaxija nformani li kellu jsiefer urġenti.  

Xtaqt nissolleva l-kwestjoni tal-Parliamentary Assembly of the Mediterranean u se ngħid għaliex.  Ma nkun qed nikxef l-ebda sigriet jekk ngħid li l-President tal-Parlament Ewropew Borrell - li kumbinazzjoni huwa Spanjol u nafu kemm Spanja hija kontra t-twaqqif tal-Parliamentary Assembly taħt l-awspiċi ta' l-Inter-Parliamentary Union (IPU) - kien ilu minn Mejju ta' din is-sena jagħmel ċertu lobbying biex iħeġġeġ ċerti Speakers ta' Parlamenti Nazzjonali to refrain from participating in the Inaugural Session of the Parliamentary Assembly of the Mediterranean scheduled to take place in Jordan in the second half of 2005.  L-iSpeaker Anton Tabone għaddieli nformazzjoni li fis-7 ta' Settembru li għadda ġewwa New York, Antonio Dos Santos, il-Vice President tal-Parlament Ewropew, għamel intervent fejn ikkritika u wera ċertu xettiċiżmu għat-twaqqif ta' din il-Parliamentary Assembly taħt l-awspiċi ta' l-IPU.  Il-konklużjoni hi li hemm a concerted effort mit-top brass tal-Parlament Ewropew biex din il-Parliamentary Assembly taħt l-awspiċi ta' l-IPU ma ssirx.  Aħna nafu li Malta qed tagħmel ħafna lobbying biex tkun il-host tas-Segretarjat ta’ l-Assemblea Parlamentari tal-Mediterran.  Mhux se noqgħod nomgħod il-kliem imma dawn qed jagħmlu l-bsaten fir-roti.  

Sabiex nagħti l-benefiċċju tad-dubju, nimmaġina li dan qed isir b'intenzjoni tajba, però naħseb li huwa żgwidat għax iż-żewġ assemblej, jiġifieri l-PAM u l-EMPA, m'għandhom qatt ikunu kompetituri iżda kumplimentari.  Fil-fatt, jien informat li l-iSpeaker kiteb kemm lilek, Dr Busuttil, kif ukoll lis-Sur Louis Grech fejn talab l-intervent tagħkom u biex tużaw your good offices biex għan-nom ta' Malta, li se tagħmel il-bid uffiċċjali tagħha ġewwa l-Ġordan sabiex tkun il-host tas-segretarjat, tagħmlu lobbying kontra din il-mewġa ta' kummenti u ta’ kritika mit-top brass tal-Parlament Ewropew.  

JIena diġà għidt li dawn iż-żewġ organizzazzjonijiet m'għandhomx ikunu kompetituri imma għandhom ikunu kumplimentari u dan irridu nagħmluh ċar għax il-kompożizzjoni tal-Parliamentary Assembly of the Mediterranean, għall-benefiċċju ta' min qed jisma' dan id-dibattitu, is much more solid minn dik tal-Euro-Med Parliamentary Assembly.  Ġeografikament il-kompożizzjoni tal-Parliamentary Assembly of the Mediterranean hija iktar koerenti għax tinkludi l-parlamenti ta' l-istati kollha li jmissu mal-Mediterran, inklużi l-Autonomous Palestinian Territories, kif ukoll it-tliet stati li ġew assoċjati, jiġifieri l-Ġordan, il-Maċedonja u l-Portugall.  Barra minnhekk hemm assenza totali ta' issues ta' l-Unjoni Ewropea u allura l-aġenda ta' din l-assemblea se tkun aktar konċentrata fuq issues tal-Mediterran.  

Jien sinċerament nixtieq inkun naf għalfejn din il-kampanja kollha min-naħa ta' l-iSpeaker tal-Parlament Ewropew u li nzerta ġej minn pajjiż li pubblikament huwa kontra it-twaqqif ta' din l-assemblea.  Dr Busuttil, x'inhi l-pożizzjoni tal-Membri Parlamentari Ewropej Maltin fuq din il-kwestjoni?  

ONOR. LEO BRINCAT: Jien inħoss li llum hemm għadd kbir ta' organizzazzjonijiet b'dimensjoni Ewropea jew b'dimensjoni Ewro-Mediterranja u kull waħda minnhom qed tiġġieled għat-turf tagħha.  Kif diġà għedt din tinħass anke fil-kuntest tal-Kunsill ta' l-Ewropa u l-Parlament Ewropew.  Dan ħassejtu wkoll dan l-aħħar meta kont qiegħed il-Kanada bejn il-Kunsill ta' l-Ewropa u l-OSCE.

Jien naħseb li mill-aspett utilitarju aħna għandna nħarsu l-aktar lejn il-concluding paragraph ta' l-ittra ta' Mr Speaker.  Il-fatt li l-Membri taż-żewġ naħat tal-Kamra li jikkostitwixxu d-delegazzjoni tagħna fl-IPU qegħdin jagħmlu lobbying u se jagħmlu lobbying formalment fil-Ġordan biex Malta tospita s-segretarjat ta' din l-Assemblea.  Jiġifieri hemm bżonn l-impenn min-naħa tiegħek Dr Busuttil kif ukoll min-naħa tal-Parlamentari Ewropej Maltin l-oħrajn sabiex tiġi mtaffija jew imtappna kemm jista' jkun din ir-reżistenza min-naħa tal-European Parliament.  Naħseb li jkun fl-interess ta' pajjiżna li nsaħħu l-bid Maltija biex nospitaw f'pajjiżna s-segretarjat ta' din l-assemblea.  

Malta s'issa għamlet diversi bids biex tospita aġenziji internazzjonali imma bla suċċess - hawn mhux qed inkun partiġġjan – u dan minħabba li pajjiżi oħra, jew għax huma akbar minna jew għax għandhom aktar lobbying strength, kienu aktar successful minna.  Jiena naħseb li din tista' tkun l-ewwel opportunità biex ikollna istituzzjoni jew segretarjat with a Euro-Med dimension ibbażat f'pajjiżna.  Dwar dan jaqblu unanimament iż-żewġ naħat tal-Kamra u jien naf li hemm appoġġ sħiħ min-naħa ta' l-Onor. George Vella, l-Onor. Helena D'Amato u l-Onor. Michael Gonzi li llum il-ġurnata jagħmlu parti mid-delegazzjoni.  Jien ma nafx jekk Dr Busuttil għandux xi insights fuq dan is-suġġett.

DR. SIMON BUSUTTIL:  Nibda fuq il-kwestjoni tal-Libja.  Jien diżappuntat ħafna li l-Libja ma ħaditx l-okkażjoni ta' l-għaxar anniversarju tal-Euro-Med Process għax din kienet skuża brillanti biex il-Libja tidħol f'dan il-Proċess.  Permezz tas-summit straordinarju li se jsir fl-għaxar anniversarju se jerġa' jkun hemm relaunch u allura hija ħasra li l-Libja ma ħaditx din l-opportunità li tissieħeb fil-Proċess Ewro-Mediterranju.  Meta aktar kmieni din is-sena pparteċipajt fid-delegazzjoni tal-Maghreb fi Tripli jien għaddejt dan il-messaġġ u pprovajt nitkixxef mingħand dawk li ltqajt magħhom biex nara x'inhi l-pożizzjoni Libjana imma, biex inkun blunt, il-messaġġ li ħadt kien li l-Libjani m'humiex ċerti jaqblilhomx jidħlu f'dan il-Proċess.

ONOR. LEO BRINCAT:  Jiġifieri qed jgħidu x'se nieħdu?

DR SIMON BUSUTTIL:  Eżattament.  Fil-fatt jien kont se ngħidha bl-Ingliż: what's in it for us?  Immankabbilment kull wieħed li staqsejt ma jarax il-fatt li l-Libja tkun parteċipi b'mod attiv fil-komunità internazzjonali bħala xi ħaġa tajba minnha nnifisha imma jħares lejha mill-aspett ta' hu x'se jieħu minnha.  Meta dan l-aħħar konna t-Tuneżija, l-Ministru ta' l-Iżvilupp Ekonomiku Tuneżin qalilna hekk:  intom tridu tiftakru li t-Tuneżija mhux bħal-Libja, għax il-Libja kuljum iddaħħal mal-100 miljun dollaru miż-żejt.  Kuntrarjament għal pajjiżi ġirien tagħha, il-Libja m'għandhiex il-ħtieġa jew l-urġenza finanzjarja biex tkun parti minn dan il-Proċess.  Dawn mhux se jidħlu biex jieħdu l-assistenza finanzjarja mill-Unjoni Ewropea li fuqha jiddependu numru ta' pajjiżi oħra fil-Mediterran, fosthom it-Tuneżija, l-Alġerija u l-Marokk imma jekk jidħlu jagħmlu hekk għal raġunijiet oħra u aħna rridu naraw x'jistgħu jkunu dawn r-raġunijiet oħra.  

Jien bl-ebda mod m'hu qed nippretendi li se nkun jien li nikkonvinċihom biex jagħmlu dan il-pass però m'hemmx dubju li l-linja tiegħi f'dan ir-rigward hija li jekk il-Libja tkun parti minn dan il-Proċess dan ikun tajjeb kemm għal-Libja u kemm għall-Proċess innifsu.  Nikkonkludi fuq dan il-punt billi ngħid li ma jidhirx li kien hemm moviment min-naħa tal-Libja biex tidħol fil-Euro-Med Process u jiena diżappuntat ħafna li s-sitwazzjoni hija hekk.  M'hemmx dubju li minn żmien għal żmien jien se nibqa' nqajjem dan il-punt fid-delegazzjoni tal-Maghreb li jiena nagħmel parti minnha.  

Il-kwestjoni ta' turf wars ma ltqajniex magħha biss fil-kuntest tal-Euro-Med Parliamentary Assembly (EMPA) imma anke fil-Kunsill ta' l-Ewropa.  Ma nistax ngħid li din il-kwestjoni tat-turf war titqajjem ħafna fiċ-ċrieki li jiena nipparteċipa fihom però m'hemmx dubju li din qiegħda hemm u naħseb li trid tkun iblah biex ma tindunax li hemm ċerta tension rigward overlapping competence bejn l-Unjoni Ewropea u l-Kunsill ta' l-Ewropa.  L-opinjoni u l-pożizzjoni tiegħi f'din il-ħaġa hija li m'hemmx dubju li l-Kunsill ta' l-Ewropa huwa l-ante-camera għall-Unjoni Ewropea nnifisha għax storikament dan kellu rwol importantissimu f'ċerti oqsma, bħal, per eżempju, dak tad-drittijiet tal-bniedem.  Fil-fatt, dan ir-rwol se jibqa' tiegħu billi għandu marbut miegħu l-Qorti Ewropea għad-Drittijiet tal-Bniedem.  

Jiġifieri, jien bl-ebda mod ma qed niddubita mill-kontinwità jew mill-utilità tal-Kunsill ta' l-Ewropa imma nifhem li hemm din it-tensjoni bejnu u bejn l-Unjoni Ewropea iktar u iktar jekk tidħol fis-seħħ il-kostituzzjoni Ewropea għax it-tieni kapitlu tagħha huwa dwar id-drittijiet tal-bniedem u allura l-kwestjoni ta' overlapping competence bejn iż-żewġ entitajiet tqum b'mod aktar dirett.  Jien m'għandix soluzzjoni għal din il-kwestjoni però napprezza u naqbel miegħek li din qiegħda hemm u tinħass.  

Rigward il-Euro-Med Parliamentary Assembly (EMPA) nibda biex ngħid li fiha m'hemmx biss jien u s-Sur Louis Grech imma hemm ukoll tliet deputati mill-Parlament Malti li huma l-Onor. George Vella, l-Onor. Michael Asciak u l-Onor. Mario Galea li huwa viċi-president ta' wieħed mis-sotto kumitati.  Jien naħseb li jkun tajjeb li ssir laqgħa speċifika fuq din il-ħaġa bejn dan il-Kumitat u l-ħames Membri Maltin fl-EMPA biex b'hekk ikollna pożizzjoni komuni u allura l-possibbiltà li niġbdu ħabel wieħed. 

Jien naħseb li hawnhekk se jkollna każ ta' overlapping ieħor u t-tendenza tiegħi hija li nkun kontra affarijiet li jiġu dupplikati.  Fuq naħa għandna l-Assemblea Ewro-Mediterranja li tinvolvi l-parlamenti nazzjonali kollha, inkluż dak Malti, u l-Parlament Ewropew u fuq in-naħa l-oħra se jkollna din l-Assemblea tal-Mediterran li se tinvolvi anqas pajjiżi.  Jien nara li se jkun hemm overlapping kbir fl-iskop tagħhom għax t-terms of reference ċentrali tagħhom hija l-kwestjoni tal-Mediterran.  Meta tgħid li l-Assemblea Mediterranja se tkun nieqsa mill-issues ta' l-Unjoni Ewropea u allura aktar focused fuq il-Mediterran jien naħseb li anke l-Assemblea Ewro-Mediterranja għandha l-focus tagħha fuq il-Mediterran.  Allura l-ewwel reazzjoni tiegħi għal dan hija li ma tantx naqbel għax se jkun hemm żewġ entitajiet li se jagħmlu l-istess ħaġa.  Se nkun blunt u ngħid li għalija dan hu ħela ta' flus.  

Min-naħa l-oħra però nifhem li kulħadd jipproteġi l-patch tiegħu u allura mhux kemm taqbad u tgħid inżommu l-Assemblea Ewro-Mediterranja, li fiha hemm mhux biss il-Parlament Ewropew imma anke l-Parlament Malti, u ninsew l-Assemblea Mediterranja.  L-unika ħaġa li żżommni milli formalment u assolutament nieħu pożizzjoni kontra l-Assemblea Mediterranja hija li, kif qal Mr Speaker, Malta għandha interess li tospita s-segretarjat ta' din l-assemblea.  Allura jien inħoss li m'għandiex nieħu pożizzjoni li b'xi mod tista' toħloq ostaklu għall-interess nazzjonali.  

Għal dak li qed jagħmel Borrell, li huwa l-President tal-Parlament Ewropew, u nies oħra, jien m'iniex l-avukat tagħhom u allura ma nistax nitkellem f'isimhom però nistqarr li dak li qed tgħid inti huwa minnu.  Kif diġà għidt, jien nippreferi li jkun hemm laqgħa bejn dan il-Kumitat u l-Membri Maltin fl-Assemblea Ewro-Mediterranja biex forsi noħorġu b'pożizzjoni komuni dwar din il-ħaġa.  Minkejja x-xettiċiżmu tiegħi fuq l-overlapping u d-duplikazzjoni tax-xogħol li dan jista' jġib miegħu, jekk aħna kapaċi naslu biex ikollna pożizzjoni komuni allura jien lest li niġbed din il-linja komuni.

THE CHAIRMAN:  L-Onor. Leo Brincat.

ONOR. LEO BRINCAT:  Minħabba l-fatt li l-laqgħa fil-Ġordan se ssir, jekk m'inix sejjer żball, ix-xahar id-dieħel jien nibża' li jekk insejħu laqgħa dwar dan is-suġġett jerġa' jkollna attendenza fqira min-naħa ta' l-MEPs bħalma kellna llum.  Jien kont qed naħseb jekk ikunx worth it li qabel il-laqgħa tal-Ġordan ssir xi forma ta' laqgħa jekk mhux tramite dan il-Kumitat tal-Foreign and European Affairs għallinqas bejn il-Membri tal-Parlament Nazzjonali Malti u l-Membri Parlamentari Maltin fil-European Parliament li qegħdin fil-Euro-Med Parliamentary Assembly.  B’hekk ikun hemm a sort of common front qabel ma ssir il-formal submission tal-proposta Maltija.  Jien nibża' li jekk se noqogħdu nittrattjenu biex issir laqgħa formali f’dan il-Kumitat se nkunu dħalna fis-sena l-ġdida meta l-laqgħa fil-Ġordan għandha ssir f’Novembru. 

Fil-prinċipju jien ma nsib l-ebda oġġezzjoni għas-suġġeriment ta' Dr Busuttil li nagħmlu laqgħa ta’ dan tal-kumitat li għaliha nospitaw l-MEPs imma qed nagħmel dan is-suġġeriment for expediency’s sake.  

THE CHAIRMAN:  L-ewwelnett nibda biex ngħid li għar-rigward tal-veduta espressa minn Dr Busuttil fis-sens li huwa ma jaqbilx, jien napprezza ħafna l-iskjettezza tiegħu però jien ma naqbilx mal-veduta tiegħu.  Min-naħa l-oħra jien nilqa' bil-qalb is-suġġeriment ta’ Dr Busuttil u ta’ l-Onor. Brincat biex issir din il-laqgħa għax naħseb li huwa wieħed prattiku peress li hemm ċerti skadenzi.  

Fl-ittra ta' Mr Speaker hemm li l-laqgħa tal-Ġordan se ssir later this year għalkemm through the grapevine smajt li din se ssir sometime in December.  Miss Eleanor Scerri, ir-research analyst ta’ dan il-Kumitat, qed tinformani li probabbilment din il-laqgħa se tiġi posposta għal Jannar li ġej.  Hija problema biex niltaqgħu f’Novembru peress li hemm il-budget u ċ-CHOGM però nistgħu nipprovaw nagħmlu laqgħa lkoll kemm aħna fil-bidu ta’ Diċembru għax meta jgħaddi ċ-CHOGM ikun hemm perjodu ta’ madwar xahar li jkun relattivament kwiet.  Dr Busuttil, intom fl-ewwel ġimgħa ta' Diċembru tkunu Malta?  

DR SIMON BUSUTTIL:  Bħala regola aħna dejjem inkunu hawnhekk nhar ta' Ġimgħa u ġieli anke fi ġranet oħrajn.  

Mr Chairman, nixtieq nerġa' nintervjeni biex niċċara punt għax ma rridx li l-intervent li għamilt qabel jiġi misinterpretat.  Naħseb li jien ma stajtx inkun iżjed ċar meta għedt li lest li niġbed l-istess linja, però esprimejt ukoll ix-xettiċiżmu tiegħi li se jkun hemm duplikazzjoni u allura, fil-fehma tiegħi, dan ikun ħela ta' flus.  Ir-raġuni għalfejn jien lest niġbed l-istess linja hija għax Malta interessata li tospita s-segretarjat ta’ din l-assemblea.  

THE CHAIRMAN:  M'għandix dubju li fejn jidħol l-interess nazzjonali aħna se nieħdu l-istess linja.  Li qed ngħid hu li forsi għandna naqblu anke fuq l-iskop tal-Parliamentary Assembly for the Mediterranean.     

ONOR. MARIO DE MARCO:  Jekk niftakar sew, kull parlament nazzjonali għandu d-dritt li jkollu uffiċċju jew rappreżentant ġewwa l-Parlament Ewropew u, jekk m'iniex sejjer żball, Malta hija waħda mill-ftit parlamenti nazzjonali li m'għandhiex uffiċċju jew rappreżentanza fil-Parlament Ewropew.  Fil-fatt, jien din qajjimtha dan l-aħħar mal-President tal-Kamra.  Qed ngħid sew li Malta hija waħda mill-ftit pajjiżi li għad m'għandhiex rappreżentanza fil-Parlament Ewropew?  X'inhuma l-logistics tagħha?  

Jekk m'iniex sejjer żball il-Parlament Ewropew stess jiffinanzja lill-Parlament Malti ħalli jkollu dan ir-rappreżentant sabiex iżomm lill-Parlament Malti nformat b’dak li qed jiġri fil-Parlament Ewroepw. Jien inħoss li llum il-ġurnata dan huwa importanti ħafna għax l-Unjoni Ewropea qed tagħti aktar importanza lill-parlamenti nazzjonali.  

DR SIMON BUSUTTIL:  Għandek raġun f'dak li qed tgħid, fis-sens li Malta hija waħda mill-ftit pajjiżi li m'għandhomx rappreżentant fil-Parlament Ewropew.  Jekk m’iniex sejjer żball apparti Malta hemm Spanja u pajjiż ieħor mill-ġodda li m’għandhomx rappreżentant.  Dan l-uffiċċju jista' jkun utli ħafna biex ikun hemm dik il-link bejn il-Parlament Malti u l-Parlament Ewropew.  Jien naħseb li r-raġuni għaliex dan l-uffiċċju għadu ma nfetaħx hija li l-ispiża għalih irid iħallas għaliha l-Parlament Malti.  

ONOR. MARIO DE MARCO:  Jiġifieri f’dan ir-rigward m'hemmx assistenza mill-Parlament Ewropew?

DR SIMON BUSUTTIL:  Il-Parlament Ewropew jipprovdi l-faċilitajiet biex ikollok uffiċċju imma mbagħad il-Parlament Malti jrid iħallas biex jimpjega u jibgħat ir-rappreżentant.  Wieħed irid jagħmel lobbying mal-Gvern Malti biex jipprovdi l-finanzjament biex ikun hemm dan ir-rappreżentant ħalli l-link bejnietna tkun waħda aktar strutturata.  

THE CHAIRMAN:  Fuq din qegħdin naqblu.  Fil-bidu ta' din is-sena jien ktibt ittra lill-iSpeaker fuq dan is-suġġett fejn ġibt għall-attenzjoni tiegħu għall-fatt li hemm sitt jew seba' pajjiżi oħra li m'għandhomx uffiċċju ġewwa l-Parlament Ewropew.  Jien naħseb li jekk hemm pajjiż li għandu jkollu uffiċċju bħal dan huwa Malta peress li aħna għandna l-iżgħar numru ta’ deputati.  Uffiċċju bħal dan huwa essenzjali u indispensabbli għalina però kif qed tgħid inti l-ispiża jrid jagħmel tajjeb għaliha l-parlament nazzjonali u din tidher li hija l-problema.  Jien naħseb li hawnhekk qed inkunu penny wise pound foolish.  

Nirringrazzjakom.  
Fis-7.30 p.m. il-Kumitat aġġorna għal data li kellha tiġi komunikata iktar tard.

